
aYhtheenveto 

 
Niilä kolmela minuriteetilä jokka puhuvat minuriteettikieliä suomi, meänkieli eli saamen kieli 
oon erityisiä oikeuksia ja voimakhaampi suoja nimetyilä hallintoaluheila. Niilä oon 
muumuassa oikeus saa paikan esikoulutoiminassa, jossa koko eli osa toiminasta oon 
minuriteettikielilä.  

Kouluinspeksuuni oon tehny suunatun kontrollin ja tarkastannu jos net kunnat jokka kuuluvat 
hallintoaluheishiin täyttävät sen mitä laki vaatii. Antavatko kunnat informasuunia kansalisille 
minuriteetile niitten oikeuesta saa paikan esikoulutoiminassa? Tarjoavatko kunnat paikkaa 
semmosessa toiminassa jossa toiminta kokohnaan eli osiksi tapahtuu minuriteettikielilä 
suomi, meänkieli eli saamen kieli? Kontrollissa oon kans tarkastettu jos kunnat 
inventeeraavat minkälaista tarvetta oon järjestää esikoulutoimintaa minuriteettikielilä ja jos 
kunnila oon maholisuus komyniseerata huoltajitten kans, jos net sitä vaativat, minuriteetti-
kielilä. 

Tarkastus tehthiin kevväilä 2011 ja se koskee kaikkia neljääkymmentäseittemää kuntaa 
jokka kuuluvat jonku näitten kolmen minuriteettikielen hallintoaluheesheen. Ylheinen tarkotus 
oon ollu ette tarkastaa jos kunnat tarjoavat paikkoja esikoulutoiminthaan jossa koko eli osa 
toiminasta tapahtuu suomeksi, meänkielelä eli saamen kielelä. Jokhainen kunta jota oon 
tarkastettu, oon saanu päätöksen. 

Rapeat neljä kymmenestä kunnasta ei ole inventeeranu tarvetta 

Kontrolli näyttää ette melkein puolet nistä kunnista jokka oon tarkastettu, koululain 
vaatimuksesta huolimatta, ei ole tehneet inventeerinkiä tarpheista. Eikä net ole ottanheet 
kohtuulista huomiota huoltajan toivomukshiin toiminan muo´osta.   

Melkein neljä kymmenestä kunnasta ei informeeraa kansalisia minuriteettiä 

Monet kunnat ei ees täytä minuriteettilain vaatimusta ko oon kyse siittä ette antaa 
informasuunia kansalisille minuriteetile siittä ette heilä oon oikeus saa esikoulutoimintaa 
omala kielelä jos tarttevat.   

Useampi ko joka neljäs kunta ei tarjoa esikoulutoimintaa minuriteettikielilä  

Useampi ko joka neljäs kunta ei tarjonu lapsele paikkaa semmosessa esikoulutoiminassa, 
silloin ko tarkastus tehthiin, jossa koko eli osa toiminasta tapahtu jollaki minuriteettikielelä. 
Minuriteettilain mukhaan kunnila oon velvolisuus tarjota semmosta toimintaa jos sitä 
kysythään perhään.  

 


